
ՀԻՄՆԱՎՈՐՈՒՄ
	«Բազմաբնակարան շենքերի կառավարման գործառույթներ իրականացնող անձանց մասնագիտական որակավորմանը ներկայացվող պահանջները, այդ պահանջների հիման վրա անձանց վերապատրաստման և բազմաբնակարան շենքերի կառավարմանը նրանց ներգրավման կարգը սահմանելու մասին» ՀՀ կառավարության որոշման նախագծի ընդունման

1. Կարգավորման ենթակա ոլորտի կամ խնդրի սահմանումը
Միջոցառման իրականացման անհրաժեշտությունը բխում է ՀՀ Ագգային ժողովի                     2021 թվականի օգոստոսի 26-ի N ԱԺՈ-002-Ն որոշմամբ հանավության արժանացած                        ՀՀ կառավարության ծրագրի «2.7 Քաղաքաշինություն» բաժնի  2-րդ պարբերության 8-րդ կետի 1-ին ենթակետից, ՀՀ կառավարության 2021 թվականի նոյեմբերի 18-ի N 1902-Լ որոշմամբ հաստատված ՀՀ կառավարության 2021-2026 թվականների գործունեության միջոցառումների ծրագրի «Քաղաքաշինության կոմիտե» բաժնի 14.2 կետից,                                          ՀՀ կառավարության 2021 թվականի ապրիլի 8-ի N 531-Լ որոշման N 1 հավելվածի  95-րդ կետից, «Բազմաբնակարան շենքի կառավարման մասին» 2002 թվականի մայիսի 7-ի ՀՕ-334 օրենքի 17.1-ին հոդվածի 2-րդ մասի դրույթներրից:
Միջոցառման նպատակը՝ բազմաբնակարան շենքերի կառավարման գործառույթներ իրականացնող անձանց մասնագիտական որակավորմանը ներկայացվող պահանջների, ինչպես նաև այդ պահանջների հիման վրա անձանց վերապատրաստման և բազմաբնակարան շենքերի կառավարմանը նրանց ներգրավման կարգի սահամնումն է:
2. Առկա իրավիճակը
Հանրապետությանում շուրջ 19 հազար բազմաբնակարան շենքերից կառավարման մարմիններ են ձևավորված միայն 42%-ում (շուրջ 8000 շենք): Մնացած 58%-ում (շուրջ 11000 շենք) կառավարման մարմիններ ձևավորված չեն և կառավարումը՝ «Բազմաբնակարան շենքի կառավարման մասին» օրենքի համաձայն, պետք է իրականացնեն համայնքները:  
Ընդ որում, հետխորհրդային տարիներին՝ բնակարանային ֆոնդի սեփականաշնորհումից հետո, բազմաբնակարան շենքերի կառավարման մարմինները ձևավորվել են հիմնականում իներցիոն, առանց ընթացակարգերի պահպանման կամ մտայնությունների վերանայման և նրանց մասով սահմանված չէ որևէ գիտելիքի, փորձառության կամ այլ պահանջ: 
Միանշանակ է, որ բազմաբնակարան շենքի կառավարմանն առնչվող գիտելիքների (տեխնիկական, իրավական, վարչարարական, ֆինանսական և այլն) բացակայության պարագայում անհնար է ապահովել արդյունավետ կառավարում:
Անարդյունավետ և ոչ պատշաճ իրականացումն էլ իր հերթին բերում է բազմաբնակարան շենքերի մաշվածության գործընթացի արագացման և հանգեցնում վնասվածության մնացորդային կուտակումների՝ վատթարացնելով շենքի տեխնիկական վիճակը՝ վտանգելով ոչ միայն շենքի ֆիզիկական գոյատևումը, այլ նաև մարդկանց կյանքը, առողջությունը, գույքը, անվտանգությունը:
Այդ իսկ պատճառով անհրաժեշտություն է առաջանում հիմնովին բարեփոխել բազմաբնակարան շենքերի կառավարման համակարգը՝ վերանայելով բազմաբնակարան շենքի կառավարման բնագավառում առկա կանոնակարգումները, կարգավորել բնագավառում առկա խնդիրները և իրավահարաբերությունները` տարանջատելով շենքի կառավարման և պահպանման գործառույթները և ամրագրելով բնագավառում գործող բոլոր սուբյեկտների իրավասություններն ու պարտականությունները, պարզեցնել կառավարման մեխանիզը, ներդնել բազմաբնակարան շենքերի մասնագիտացված կառավարման համակարգ և այլն: 
Հարկ է նշել, որ ՄԱԿ Եվրոպական տնտեսական հանձնաժողովի, ՄԱԶԾ Հայաստանյան Գրասենյակի, ՄԱԿ-Հաբիթաթի աջակցությամբ, միջազգային փորձագետների (այդ թվում՝ Միացյալ Թագավորության հողային ռեգիստրի,  Համայնքների և տեղական ինքնակառավարման մարմինների վարչութան, Ռուսաստանի Դաշնության քաղաքային տնտեսության ինստիտուտի, բնակարանային տնտեսության և հիփոթեքային վարկավորման գործակալության ներկայացուցիչներ), Հայաստանի ազգային փորձագետների կողմից մշակվել և Հայաստանի համար կազմվել է «Երկրի նկարագիր» փաստաթուղթը՝ բնակարանային տնտեսության և հողային ռեսուրսների կառավարման բնագավառում: 
Նշված փաստաթղթով, վերլուծելով միջազգային փորձը և բազմաբնակարան շենքերի կառավարման բնագավառում Հայաստանի Հանրապետությունում առկա իրավիճակը՝ կարևորվել է նման պահանջների սահմանումը և դրանց հիման վրա վերապատրաստման և ուսուցման համակարգի ներդրումը: 
Հաշվի առնելով վերոգրյալը, ինչպես նաև հանրապետության բնակֆոնդի կառավարման համակարգի բարելավման մասով մեր ազգային և միջազգային գործընկերների հետ քննարկումները՝ նախագծով նախատեսվում է բազմաբնակարան շենքի կառավարումը դիտարկել որպես մասնագիտացված գործունեության տեսակ և սույն նախագծով սահմանել՝
-  բազմաբնակարան շենքերի կառավարման գործառույթներ իրականացնող անձանց մասնագիտական որակավորմանը ներկայացվող պահանջները, 
- այդ պահանջների հիման վրա անձանց վերապատրաստման և բազմաբնակարան շենքերի կառավարմանը նրանց ներգրավելու կարգը:
Պահանջները մշակվել են՝ հաշվի առնելով Օրենքով և «Համատիրության մասին» օրենքով կառավարիչների գործունեության առանձնահատկությունները և բնույթը, համաձայն որոնց՝ սույն որոշմամբ կառավարիչների կողմից իրականացվող աշխատանքները բաժանվել են 4 հիմնական խմբի՝
1) բազմաբնակարան շենքի պահպանման, անվտանգ շահագործման և սպասարկման աշխատանքների կազմակերպում,
2) բազմաբնակարան շենքի ընդհանուր բաժնային սեփականության կառավարման տարեկան բյուջեի կազմում, սեփականատերերի կողմից պարտադիր և այլ վճարների կատարման նպատակով շենքի կառավարման մարմնի անվամբ բանկային հաշվի բացում,
3) բազմաբնակարան շենքի սեփականատերերի ընդհանուր ժողովի հրավիրում, սեփականատերերի ժողովի կամ բազմաբնակարան շենքերի կառավարմանն առնչվող հարցերի վերաբերյալ որոշումների մասին ծանուցումներ, փաստաթղթավորում,
4) բազմաբնակարան շենքերի կառավարման բնագավառում պետական, տարածքային, տեղական ինքնակառավարման մարմինների և այլ կազմակերպությունների հետ իրավահարաբերութուններ:
Միաժամանակ, որպես նշված գիտելիքների ստուգման ստուգման համար հիմք են ընդունվել հետևյալ բազմաբնակարան շենքերի կառավարման հետ կապված հարցերը կարգավորող հետևյալ օրենքների պահանջները.
- Հայաստանի Հանրապետության քաղաքացիական օրենսգիրք, որի 191-րդ հոդվածի 3-րդ մասով, 192-րդ հոդվածի 3-րդ մասով, 222-րդ և 224-րդ հոդվածներով 
բազմաբնակարան շենքի շինությունների սեփականատերերին ընդհանուր բաժնային սեփականության իրավունքով պատկանող գույքը և դրա նկատմամբ սեփականության
իրավունքի առանձնահատկությունները,
- «Վարչական իրավախախտումների մասին» օրենսգիրք, որի 11-րդ գլխով սահմանված են քաղաքաշինության և բնակարանային-կոմունալ տնտեսության բնագավառում իրավախախտումների և դրանց պատասխանատվության հետ կապված հարցերը,
- «Բազմաբնակարան շենքի կառավարման մասին» և «Համատիրության մասին» օրենքներ, որոնցով ամբողջությամբ կարգավորվում են բազմաբնակարան շենքի կառավարման հետ կապված (այդ թվում՝ ժողովների հրավիրման, փաստաթղթերի նախագծերի կազմման, որոշումների կայացման, պայմանագրերի կնքման, ծանուցումների, հաշվետվությունների ներկայացման, բյուջեի կազմման և այլ) հարցերը,
- «Գույքի նկատմամբ իրավունքների պետական գրանցման մասին» օրենք, որի 42-րդ հոդվածով սահմանված են բազմաբնակարան շենքերի սեփականատերերի ընդհանուր գույքի նկատմամբ իրավունքների պետական գրանցման առանձնահատկությունները, 36-րդ հոդվածով սահմանված են կառուցվող շինությունների նկատմամբ իրավունքների պետական գրանցման առանձնահատկությունները,
- «Տեղական ինքնակառավարման մասին» օրենք, որով սահմանված են տեղեկություններ ստանալու կարգը, ձևերը և պայմանները և կառավարիչները, ինչպես տեղակատվության տնօրինող, այնպես էլ տեղեկատվության հայցող, պետք է իմանան այս պահանջները,
- «Վարչարարության հիմունքների և վարչական վարույթի մասին» օրենք, որի պահանջները ևս պետք է հաշվի առնեն կառավարիչներն՝ իրենց գործունեության ընթացքում՝ որպես բազմաբնակարան շենքերի կառավարման բնագավառում իրականացվող վարույթի մասնակիցներ,
- «Պատմության և մշակույթի անշարժ հուշարձանների ու պատմական միջավայրի պահպանության և օգտագործման մասին» օրենք, որի պահանջներին կառավարիչները պետք է տիրապետեն, քանի որ շենքը կարող է հանդիսանալ պետական կամ տեղական նշանակության հուշարձան և դրանց պահպանման, շահագործման, վերանորոգման կամ վերակառուցման հետ կապված գործընթացները պետք է իրականացվեն այս օրենքի համաձայն:
Միաժամանակ, հաշվի առնելով «Բազմաբնակարան շենքի կառավարման մասին» և «Համատիրության մասին» օրենքներով կառավարիչներին վերապահված գործառույթների շրջանակը՝ նախատեսվել են նաև մի շարք ենթաօրենսդրական ակտերի իմացություն, որոնցով սահմանված են՝
- բազմաբնակարան շենքի ընդհանուր բաժնային սեփականության պահպանման պարտադիր նորմերը,
- բազմաբնակարան շենքերի պահպանման, շահագործման, արդիականացման (այդ թվում՝ էներգաարդյունավետության և էներգախնայողության բարձրացման) կանոնները,
- երկրաշարժադիմացկուն շինարարություն. նախագծման նորմեր» շինարարական նորմերը,
«Բազմաբնակարան շենքի կառավարման մասին» Հայաստանի Հանրապետության օրենքով սահմանված պարտադիր վճարների և այլ վճարների կատարման նպատակով բացվող բանկային հաշվի վարման կարգը,
Բազմաբնակարան շենքի կառավարման և պահպանման բնագավառում պետական նպատակային ծրագրերի իրականացման պայմանները, առանձնահատկությունները, կարգը, այդ ծրագրերի ֆինանսավորմանը պետության, ինչպես նաև շենքի շինությունների սեփականատերերի մասնակցության չափը և եղանակը,
- Հայաստանի հանրապետության պետական բյուջեից համայնքներին սուբվենցիաների տրամադրման կարգը
-  շենքերի ու շինությունների տեխնիկական վիճակի հետազննություններ ու անձնագրավորում (վկայագրավորում) իրականացնելու կարգը: 
	Կարգավորման նպատակները, ակնկալվող արդյունքը
Բազմաբնակարան շենքերի կառավարման գործառույթներ իրականացնող անձանց մասնագիտական որակավորմանը ներկայացվող պահանջներ, դրա հիման վրա վերապատրաստված և կառավարման գործընթացում ներգրավված կառավարիչներ: Արդյունքում՝ բազմաբնակարան շենքերի կառավարման որակի և արդյունավետության բարելավում:
Իհարկե պարզ է, որ միայն կառավարիչների մասնագիտական գիտելիքների բարելավումը չի կարող բերել ցանկալի արդյունքների, սակայն ՀՀ կառավարության 2021-2026 թվականների միջոցառումների ծրագրով նախատեսված է բնագավառի բարեփոխմանն ուղղված մի շարք միջոցառումների համախումբ, որոնց հետևողականորեն իրականացման արդյունքում միայն հնարավոր կլինի արձանագրել կառավարման որակի էական առաջընթաց:
4. Իրավական ակտի նախագիծը մշակող պատասխանատու մարմինը, ինչպես նաև, անհրաժեշտության դեպքում, նախաձեռնողի, հեղինակների և մշակմանը մասնակցող անձանց մասին տեղեկություններ
Նախագիծը մշակվել է ՀՀ քաղաքաշինության կոմիտեի կողմից:
5. Իրավական ակտի՝ նորմատիվ բնույթի հիմնավորվածությունը
Իրավական ակտի նորմատիվ բնույթը հիմնավորվում է «Նորմատիվ իրավական ակտերի մասին» օրենքի 2-րդ հոդվածի 1-ին մասի 1-ին կետով:
6. Ներկայացվող հարցի կապակցությամբ լրացուցիչ ֆինանսական միջոցների պահանջի անհրաժեշտությունը, ինչպես նաև Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունների մասին
Բուն նախագծի ընդունման դեպքում Հայաստանի Հանրապետության պետական բյուջեի եկամուտներում և ծախսերում սպասվելիք փոփոխություններ չեն նախատեսվում, սակայն դրա ընդունումից հետո պետք է մշակվեն վերապատրաստման դասընթացներ, որոնց կազմակերպման համար անհրաժեշտ ֆինանսական միջոցների չափը և աղբյուրները հնարավոր կլինի գնահատել վերապատրաստման դասընթացի մշակումից հետո՝ դրա համաձայն:
[bookmark: _GoBack]Միաժամանակ, դասընթացների կազմակերպման ժամանակ ՀՀ պետական բյուջեից ֆինանսական միջոցների պահանջի անհրաժեշտություն կարող է առաջանալ, հաշվի առնելով, որ «Բազմաբնակարան շենքիկառավարման մասին» օրենքի 31-րդ հոդվածով սահմանվել են բազմաբնակարան շենքի կառավարման և պահպանման բնագավառում պետական (համայնքային) աջակցության հիմնական ուղղություններն, ի թիվս որոնց ամրագրված է կադրերի պատրաստման և վերապատրաստման համակարգի ձևավորմանը նպաստելը:
7. Իրավական ակտի նախագծի մշակման համար հիմք դարձած ֆինանսական, տնտեսական հաշվարկները, վիճակագրական տվյալները, սոցիալական հարցման, հետազոտությունների, վերլուծությունների կամ դիտարկման արդյունքները, ինչպես նաև իրավական ակտի նախագծի ընդունումը հիմնավորող այլ տվյալներ
Նախագծի մշակման համար հիմք են հանդիսացել Հայաստանի Հանրապետության վարչապետի 2019 թվականի օգոստոսի 20-ի N1160-Ա որոշմամբ ստեղծված միջգերատեսչական աշխատանքային խմբի կողմից վերհանված՝ բազմաբնակարան շենքերի կառավարման բնագավառում առկա խնդիրները:
8. Հասարակությանը նախագծի վերաբերյալ իրազեկումը
Նախագիծը և դրա ընդունման հիմնավորումը շահագրգիռ մարմիններ ներկայացնելու հետ միաժամանակ կհրապարակվի իրավական ակտերի նախագծերի հրապարակման միասնական www.e-draft.am   կայքում և ՀՀ քաղաքաշինության կոմիտեի պաշտոնական www.minurban.am կայքի Օրենսդրություն բաժնի Իրավական ակտերի նախագծեր ենթաբաժնում: 
9. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը անհրաժեշտությունն ուղղակիորեն բխում է՝
- ՀՀ Ագգային Ժողովի 2021 թվականի օգոստոսի 26-ի N ԱԺՈ-002-Ն որոշմամբ հանավության արժանացած ՀՀ կառավարության ծրագրի «2.7 Քաղաքաշինություն» բաժնի                  2-րդ պարբերության 8-րդ կետի 1-ին ենթակետից,
- ՀՀ կառավարության 2021 թվականի նոյեմբերի 18-ի N 1902-Լ որոշմամբ հաստատված               ՀՀ կառավարության 2021-2026 թվականների գործունեության միջոցառումների ծրագրի «Քաղաքաշինության կոմիտե» բաժնի 14.2 կետ,  
- ՀՀ կառավարության 2021 թվականի ապրիլի 8-ի N 531-Լ որոշման N 1 հավելվածի                 95-րդ կետից:

